
Gysgaça beýan

Makalada Merkezi Köpetdagdaky garawuklar maşgalasynyň birnäçe görnüşleriniň tebigy 
populýasiýalarynyň häzirki ýagdaýy, biomorfologik häsiýetnamasy, ekologik aýratynlyklary, areallart, 
fitohimiki we farmakologik aýratynlyklary, biologiki baýlyklary barada maglumatlar berilýär. 
Merkezi Köpetdagdaky käbir efemeroidleriň biologiki baýlyklary we fitohimiki häsiýetnamalary olary 
Türkmenistanyň derman senagatynda peýdalanmaklygyň mümkinçiliklerini ýüze çykardy.
Esasy sözler: gamak, çomuç, efir ýagy, efemeroidler, populýasiýa, biobaýlyklar, biologiki gor, fitomassa, 
Merkezi Köpetdag.

Giriş

Merkezi Köpetdagda hojalyk-gymmatly ösümlikleriň biodürlüliginiň uly ähmiýeti bar. Olaryň 
arasynda öňdebaryjy ýeri garawuklar maşgalasynyň iri efemeroid görnüşleri eýeleýär. Bu topara 
ekologik taýdan ähmiýetli bolan gamaklar we çomuçlar urugy degişlidir.

Merkezi Köpetdagyň çäklerinde çomuçlaryň 7 görnüşi we gamaklaryň 3-si duşýar. Çomuçlaryň 
we gamaklaryň hemme görnüşleri dermanlyk ähmiýetli. Olar ösümlik gelip çykyşly dermanlary 
almakda ileri tutulýan serişdelerdir (Никитин, Гельдиханов, 1988; Камахина, 2005).

Merkezi Köpetdagyň käbir efemeroidleriniň tebigy populýasiýalarynyň häzirki ýagdaýy, 
biomorfologik häsiýetnamasy, ekologik aýratynlygy, areallary, fitohimiki we farmakologik 
aýratynlyklary, biologiki baýlyklary barada toplumlaýyn maglumatlary getirilýär.

Morfologik häsiýetnamasy. Köpetdag gamagy (Dorema kopetdaghense М. Pimen.) – 
garawuklar maşgalasyndan (Apiaceae Lindl.) boýy 150-200 sm köpýyllyk ötjumak ösümlik. Ok kökli 
monokarpik. Baldagy silindrik, çalymtyl, togalak, ortasyndan sübsejik şekilli gül çogdamly piramida 
görnüşli şahalanýar, sähelçe tüýlüje. Ýapragy çalymtyl tüýlüje, üçem dilimlenen, olaryň segmentleri 
öz gezeginde ülüşleri süýri ujy çowly ikileýin ýelek şekilli dilimlenen. Saýawany 5-12 güllüje, tas 
sapaksyz. Ösümlik maý-iýun aýlary gülleýär, iýun-iýulda miweleýär (Акмурадов, 2024; Никитин, 
Гельдиханов, 1988).

Ekologik aýratynlyklary we arealy. Ösümlik dag eteklerinde we dagyň aşaky guşaklarynda 
ösýär. Daşly we ownuk topurly-çagylly eňňitlerde, kemerlerde, derýalaryň gury hanalarynda ösüp 
boý almagy halaýar.

Köpetdag gamagy Merkezi Köpetdagda: Germapda, Gökderede, Arçabil jülgesinde, 
Wannowskide, Neftonowskide, Ýablonowskide, Gurtsuwda, Babazawda, Duşakerekdagda, 
Heýrabatda, Garagaçda, Mergenölende, Gylgylawda Arwazda, Howdanda we başgalarada bellenildi 
(Акмурадов, 2024; Камахина, 2005; Никитин, Гельдиханов, 1988).

Fitohimiki we farmakoloik aýratynlyklary. Köpetdag gamagynyň ýerüsti massasynda 0.09-
0.12% efir ýagy, kumarinler, flawonoidler saklanýar. Kökünde 19% sakyz, terpenoidler, kumarinler 
(umbelliferon) ýüze çykaryldy.

Gamagyň köküniň ekstrakty sowuklamagyň garşysyna gowşak häsiýete eýe (Бердымухамедов, 
2012). Sakyzy lak-boýag senagatynda ulanmaklyga mümkinçiligi bar. Şunlukda, gamagyň heniz 
peýdaly (şol sanda dermanlyk) häsiýetleriniň doly barlaglary Türkmenistanda geçirilmedi. Rugyň 
görnüşleriniň giň ýaýramagy, şeýle-de çig malynyň gorlarynyň ýokary derejede ýeterlik bolmagy 
gamaklary geljegi bar bolan obýekt hökmünde öňe çykarýar we amaly taýdan ulanmaklyk üçin çuň 
barlaglary geçirmeklige alyp barýar.

Biologiki baýlyklary. Merkezi Köpetdagda gamagyň giň ýaýraýşyna garamazdan, onuň gür 
otluklary ýygy-ýygydan duşmaýar. Şolar ýaly  meýdançalaryň biri bolan Sünçe deresinde biz ýazgy 
geçirdik. Bu ýerde köpetdag gamakly otluklar, takmynan, 30 ga meýdany tutýar. Ösümligiň gürlügi 
100 m2 5-6-dan başlap 30-35-e çenli aralykda üýtgäp durýar.

Çyg köküniň ortaça agramy 2080,3 grama deň. Ösümligiň ýerüsti massasynyň agramy 929,6 
grama barabar. Gury çig malynyň çykymy degişlilikde 30 we 28%.

Giňişlikde ösümlikleriň mukdary 36000 (100 m2 ortaça 12 ösümlik), biz teklip edýäris, 
meýdançada gury çig malyň ýerasty biologiki gory 22,5 tonna we ýerüsti fitomassasy 9,4 tonna 
barabar (Акмурадов, 2024).

Çig malyň taýýarlanylyşy we saklanylyşy. Gamagyň köküni taýýarlamak üçin köpýyllyk, oňat 
ösen wegetatiw düýbi ulanmaly, otuny taýýarlamak üçin generatiw pudagyny peýdalanmaly.

Köküni ösümlik ösüş döwrüni tamamlandan soňra gazyp almaly.
Otuny ýapragynyň aňryçäk derejede ösen wagty, onuň doly guraýança taýýarlamaly. Kesilip 

alnan ýapragy we pudagy deslapky owratmaly hem-de kölegede tekjelerde guratmaly.
Köki gazyp alanyňdan soňra topragyň galyndylaryndan arassalamaly we dessine 5-10 sm uly 

bolmadyk möçberinde böleklere bölüşdirmeli. Kökleri galyň bolmadyk gatlakda ýerleşdirip yzygiderli 
agdaryň durmak bilen kölegede ýa-da günde guratmaly. Guran çig maly haltalara gaplap, oňat ýel 
çekerli jaýlarda beýleki dermanlyk ösümlikleriň çig mallarynda aýratynlykda saklamaly.

Şeýlelikde, toplanan tejribäni ulanmak bilen, biz çig maly taýýarlamakda her ýylda senagat 
möçberli meýdançalarda ösümligiň 15-20%-den köp bolmadyndan iş alyp barmagy teklip edýäris. 
Bu ýagdaý gamagyň kadaly öz-özünden dikelmegini we onuň otluklarda durnuklylygyny üpjün eder.

Morfologik häsiýetnamasy. Tolkunly çomuç (Ferula undulata М. Pimen. et J. Baranova) – 
täze görnüş hökmünde 1976-njy ýylda Merkezi Köpetdagda ýazgysy geçirilen. Boýy 80-100 sm 
köpýyllyk monokarpik ösümlik. Baldagy gyzylymtyl-goňur reňkli, ýeterlik ýogyn, ortasyndan süýri 
sübsejik gül çogmamy şahalanýar. Ýapraklary basym solýan, ýokarsy ýylmanak, aşagy azda-kände 
tüýlüje, kök ýanyndakylary gysga sapaklyja. Uly ösümliklerde uzynlygy 40-50 sm we ini 50-60 sm 
bolan 2-4 (5) ýapraklar saklaýar. Baldakdaky ýapraklary birneme kiçiräk. Ösümlik maý aýy gülleýär, 
iýun-iýulda miweleýär (Никитин, Гельдиханов, 1988).

Ekologik aýratynlyklary we arealy. Tolkunly çomuç orta daglyklaryň (şiblýak guşaklygynda) 
ownuk topurly-çagylly, köplenç ýalaňaç süýşüngilerden başlap tä arçalyklaryň aşaky guşaklygyna çenli 
aralykda kserofil gyrymsy agaçlyklaryň we dag öňi kserifitli ýowşan-däneli ösümlik birleşmeleriniň     
arasynda ösýär.

Merkezi Köpetdagda ösümlik Germapda, Heýrabatda, Sülüklide, Degirmenlide, Çaýekde, 
Gökderede, Arçabilde, Ýablonowskide, Gurtsuwda, Howdanda, Guryhowdanda, Çyrlakda, 
Babazawda, Daştoýda, Çopandagda hasaba alyndy. Ol Türkmenistanyň endemik ösümligi 
(Акмурадов, 2016; Акмурадов, Рахманов, Шайымов, 2018; Никитин, Гельдиханов, 1988).

Fitohimiki we farmakoloik aýratynlyklary. Ösümligiň himiki düzümi öwrenilmedik.
Halk lukmançylygynda tolkunly çomujyň köki irki wagtlardan bäri dürli sowuklama kellerini 

bejermekde ulanylýar (Акмурадов, 2024).
Biologiki baýlyklary. Hojalyk ähmiýetli otluklaryň ýazgysyny biz Gökdere-Çaýek aralygyndaky 

çäklerde geçirdik. Tolkunly çomuç bu ýerlerde ýowşanly-däneli ösümlik toparlanmalaryny emele 
getirip, bölek-bölek bolup ösýärler. Umumy tutýan meýdany 150-160 ga deň. 100 m2 transektde 
tolkunly çomujyň ortaça 11 ösümlik hasaba alyndy. Onuň ýerüsti we massasynyň hasyllylygy 112 
sany düýpde ösümligiň birýyllyk ekzemplýarlaryny hasaba almazdan kesgitlenildi. Netijede, bir 
ösümligiň ortaça çyg agramy 173,1 gram we ýerasty agramynyň massasy 192,2 grama deň boldy. Has 
uly köküniň agramynyň massasy 500 grama ýetýär. Tolkunly çomujyň gury çig malynyň çykymy: 
köküniňki 31%, ýerüsti massasynyňky 28%. Gökdere-Çaýek meýdançasynda ösümligiň ýerüsti çig 
malynyň ekspluatasion gory, takmynan, 8 tonna we ýerasty massasynyňky 10 tonna deň (Акмурадов, 
2024).

Çig malyň taýýarlanylyşy we saklanylyşy. Tolkunly çomujyň populýasiýasynyň özüniň 
senoarealynyň çäginde kadaly şertlerde ösüp kemala gelmegini üpjün etmek üçin biz her ýylda 
otluklarynyň 1/8 böleginden köp bolmadygyny ulanmaklygy teklip edýäris. Şu işler ýerine ýetirilende 
ösümligiň iň ulusyny saýlap alyp, onuň köküni gazyp allmaklyga çalyşmaly. Generatiw düýpleri 
gazyp almak maslahat berilmeýär, olary tohumlamak üçin goýmaly. Ýerüsi massasyny (ýapragyny) 
ol guraýança ösümligiň kök boýunjagazyna zyýan ýetirmän ýygnamaly. Çig malyň guradylyşy we 
saklanylyşy ýokardaky ýazgy geçirileniňki ýaly.

Morfologik häsiýetnamasy. Porsygamak çomuç ýa-da aňňyza, porsygama, porsygamak (Ferula 
gummosa Boiss.) – boýy 150-120 sm köpýyllyk otjumak ösümlik. Baldagy agymtyl ýaşyl reňkli, 
silindrik, ýokarsy şahalanan, gül çogdamy seýrek sübsejik. Şahalary tas hemmesi nobatlaýyn, her 
hili hem bolsa inçe. Ýapraklary çalymtyl tüýlüje, ýumşak, soňra solýan, kök ýanyndakylary birnäçe 
sapar ownuk ülüşlere köp gezek per şekilli dilimlenen. Saýawanlary dürli: merkezdäkisi sapaksyz, 
gapdaldakylary garşylyklaýyn ýerleşen. Saýawanjygy 10-20 güllüje. Gül ýapraklary solgun sary 
reňkli. Ösümlik maý-iýun aýlary gülleýär hem miweleýär (Кербабаев, 1992; Никитин, Гельдиханов, 
1988).

Ekologik aýratynlyklary we arealy. Çomuç ownuk topurly we maýda çagylly eňňitlerde, daglyk 
daşly sähralarda, subalp çenenzarlyklarynda, arça tokaklyklarynda, bägülleriň we göwenlikleriň 
jeňňellerinde ösýär. Ol deňiz derejesinden 2300 metre çenli belentliklerde bitip bilýär.

Ösümlik Merkezi Köpetdagda: Robergowskide, Neftonowskide, Duşakerekdagda, Sülüklide, 
Asylmada, Uly Garaňkyda, Müsünewde, Arwazda, Garaýalçyda, Gurtsuwda, Howdanda duşýar 
(Камахина, 2005; Никитин, Гельдиханов, 1988).

Fitohimiki we farmakoloik aýratynlyklary. Porsygamak çomujyň ýerüsti massasynda 
1,64-2,1% efir ýagy, kumarinler, 1,54-1,57% flawonoidler saklanýar. Kökünde 0,58% efir ýagy, 
terpenoidler, poliasetil birleşmeler, kumarinler, makrosiklik laktonlar ýüze çykaryldy. Miwesinde 
0,48% kumarinler, 46,9% ýag, sakyz, 10-22% efir ýagy saklanýar.

Halk lukmançylygynda ösümligiň sakyzy bronh demgysmasynda, dowamly bronhitde, kakynda, 
ysmazda, gastritde, deri kesellerinde, guragyryda agyryny aýryjy. Gakylyk goparyjy we spazmolitik 
serişde hökmünde peýdalanylýar. Mälim bolşuna görä gowşak gipotenziw täsirli.

Biologiki baýlyklary. Merkezi Köpetdagda porsygamak çomuç, adatça, selçeň otluklary emele 
getirýär. Çig maly taýýarlamak üçin has elýeterli meýdanlar Bäherden tokaý-melioratiw edarasynyň 
Arwaz tokaýçylygynyň çäkleri hasaplanylýar. Bu ýerde onuň otluklary Gökgädik Goşarça, Berkaw, 
Akgaýa, Ýaýlak, Nyýazym derelerinde we beýlekilerde hasaba alyndy. Çomuçlyklaryň  umumy 
meýdanlary bu ýerlerde-de 240 ga ýetýär. Barlag geçirilen meýdançalarda ýerüsti çig malyň gory 
20.8 tonna we ýerastynyň fitomassasy 70,5 tonna deň.

Çig malyň taýýarlanylyşy we saklanylyşy. Porsygamak çomujyň çig maly hökmünde ýerüsti 
bölegi (oty) we köki ulanylýar. Ösümlik ömrüniň 6-7 ýylynda diňe kök ýanynyň ýapraklaryny 
emele getirýär, soňra gül saklaýjysyny çykarýar we miweländen soňra guraýar. Uly düýplerde 17-19 
(29) kök ýany ýapraklary bolýar. Çomujyň otuny köküniň kök boýunjygyna zeper ýetirmän maýyň 
ahyrynda otlugyň 1/2 bölegini el bilen toplamaly. Ýygnalan çig mallar 5-6 günüň dowamynda uly 
bolmadyk tekjelerde kölegede guradylýar. Soňra guran ýapraklary zygyr haltalaryna gaplanýar we 
beýleki dermanlyk çig mallaryndan aýratynlykda saklanylýar.

Çomujyň köküniň taýýarlyk işleri el bilen amala aşyrylýar. Onuň üçin ösümligiň iň uly wegetatiw 
ekzemplýary saýlanyp alynýar we gazmaklyk üçin düýpleriň 1/10 böleginden köp bolmadygy 
ulanylýar. Gazylyp alnan köki topragyň galyndylaryndan arassalamaly we dessine galyňlygy 2-3 sm 
bolan böleklere bölüşdirmeli. Owradylan çi maly günüň aşagynda ýa-da kölegede guratmaly. Günüň 
dowamynda köküň bölejiklerini iki-üç gezek agdaryp durmaly. Kökler, takmynan, üç gezekde guraýar. 
Gury çig maly uzak wagtlap saklamak üçin sellofan haltalara gaplamaly we durnukly özboluşly ysy 
bolandygy sebäpli olary beýleki çig mallardan aýratynlykda saklamaly. Çig maly saklamaklygyň 
möhleti 2 ýyl.

NETIJE

1. Merkezi Köpetdagyň çäklerinde çomujyň 7 görnüşi we gamagyň 3 görnüşi duşýar. 
Çomuçlaryň we gamaklaryň hemme görnüşleri dermanlyk ähmiýete eýe. Gelip çykyşy ösümlikden 
bolan dermanlary almakda geljegi bar.

2. Merkezi Köpetdagyň käbir efemeroidleriniň biologiki baýlyklary we fitohimiki häsiýetnamasy 
Türkmenistanyň derman senagatynda peýdalanmagyň baýlyklarynyň goruny ýüze çykarmaga 
mümkinçilik berdi.

